
      Излагая заповеди в Нагорной проповеди, Иисус 
Христос провозгласил: «Вы слышали, что сказано: люби 
ближнего твоего и ненавидь врага твоего.  А Я говорю 
вам: любите врагов ваших, благословляйте 
проклинающих вас, благотворите ненавидящим вас и 
молитесь за обижающих вас и гонящих вас, да будете 
сынами Отца вашего Небесного, ибо Он повелевает 
солнцу Своему восходить над злыми и добрыми и 
посылает дождь на праведных и неправедных» 
(Матф.5:43–45).  
     Поэтому мы с Вами, дорогие братья и сестры, должны 
молиться за всех. Ниже приведённые молитвы можно 
читать в конце утреннего правила, где мы молимся о 
ближних и знаемых. 

О Живых 
 

     - Помяни́, Го́споди Иису́се Христе́, Бо́же наш, ми́лости 
и щедро́ты Твоя́ от ве́ка су́щия, и́хже ра́ди и 
вочелове́чился еси́, и распя́тие и смерть, спасе́ния ра́ди 
пра́во в Тя ве́рующих, претерпе́ти изво́лил еси́; и воскре́с 
из ме́ртвых, возне́слся еси́ на небеса́ и седи́ши одесну́ю 
Бо́га Отца́, и призира́еши на смире́нныя мольбы́ всем 
се́рдцем призыва́ющих Тя: приклони́ у́хо Твое́, и услы́ши 
смире́нное моле́ние мене́, непотре́бнаго раба́ Твоего́ 
(ИМЯ), в воню́ благоуха́ния духо́внаго, Тебе́ за вся лю́ди 
Твоя́ принося́щаго. 
    - И в пе́рвых помяни́ Це́рковь Твою́ Святу́ю, Собо́рную 
и Апо́стольскую, ю́же снабде́л еси́ честно́ю Твое́ю 
Кро́вию, и утверди́, и укрепи́, и разшири́, умно́жи, умири́, 
и непребори́му а́довыми враты́ во ве́ки сохрани́; 
раздира́ния Церкве́и утиши́, шата́ния язы́ческая угаси́, и 



ересе́и воста́ния ско́ро разори́ и искорени́, и в ничто́же 
си́лою Свята́го Твоего́ Ду́ха обрати́. (Поклон)  
    - Спаси́, Го́споди, и поми́луи богохрани́мую страну́ 
на́шу Россиискую, вла́сти и во́инство ея́, огради́ ми́ром 
держа́ву их, и покори́ под но́зе правосла́вных вся́каго 
врага́ и супоста́та, и глаго́ли ми́рная и блага́я в сердца́х 
их о Це́ркви Твое́и Святе́и, и о всех лю́дех Твои́х: да ти́хое 
и безмо́лвное житие́ поживе́м во правове́рии, и во 
вся́ком благоче́стии и чистоте́. (Поклон) 

   - Спаси́, Го́споди, и поми́луи Вели́каго Господи́на и Отца́ 
на́шего Святе́ишего Патриа́рха Кири́лла, преосвяще́нныя 
митрополи́ты, архиепи́скопы и епи́скопы правосла́вныя, 
иере́и же и диа́коны (ИМЯ), и весь при́чет церко́вныи, 
я́же поста́вил еси́ пасти́ слове́сное Твое́ ста́до, и 
моли́твами их поми́луи и спаси́ мя гре́шнаго. (Поклон) 
     - Спаси́, Го́споди, и поми́луи отца́ моего́ духо́внаго 
(ИМЯ), и святы́ми его́ моли́твами прости́ моя́ 
согреше́ния. (Поклон) 
     - Спаси́, Го́споди, и поми́луи роди́тели моя́ (ИМЯ), 
бра́тию и се́стры, и сро́дники моя́ по пло́ти, и вся 
бли́жния ро́да моего́ (ИМЯ), и дру́ги (ИМЯ), и да́руи им 
ми́рная Твоя́ и преми́рная блага́я. (Поклон) 
    - Спаси́, Го́споди, и поми́луи по мно́жеству щедро́т 
Твои́х вся священнои́ноки, и́ноки же и и́нокини, и вся в 
де́встве же и благогове́нии и по́стничестве живу́щия в 
монастыре́х, в пусты́нях, в пеще́рах, гора́х, столпе́х, 
затво́рех, разсе́линах ка́менных, острове́х же морски́х, и 
на вся́ком ме́сте влады́чествия Твоего́ правове́рно 
живу́щия, и благоче́стно служа́щия Ти, и моля́щияся 



Тебе́: облегчи́ им тяготу́, и уте́ши их скорбь, и к по́двигу 
о Тебе́ си́лу и кре́пость им пода́ждь, и моли́твами их 
да́руи ми оставле́ние грехо́в. (Поклон) 
     - Спаси́, Го́споди, и поми́луи ста́рцы и ю́ныя, ни́щия и 
сироты́ и вдови́цы, и су́щия в боле́зни и в печа́лех, беда́х 
же и ско́рбех, обстоя́ниих и плене́ниих, темни́цах же и 
заточе́ниих, изря́днее же в гоне́ниих, Тебе́ ра́ди и ве́ры 
правосла́вныя, от язы́к безбо́жных, от отсту́пник и от 
еретико́в, су́щия рабы́ Твоя́, и помяни́ я, посети́, укрепи́, 
уте́ши, и вско́ре си́лою Твое́ю осла́бу, свобо́ду и изба́ву 
им пода́ждь. (Поклон) 
     - Спаси́, Го́споди, и поми́луи благотворя́щия нам, 
ми́лующия и пита́ющия нас, да́вшия нам ми́лостыни, и 
запове́давшия нам недосто́иным моли́тися о них, и 
упокоева́ющия нас (ИМЯ), и сотвори́ ми́лость Твою́ с 
ни́ми, да́руя им вся, я́же ко спасе́нию проше́ния, и 
ве́чных благ восприя́тие. (Поклон) 
    - Спаси́, Го́споди, и поми́луи по́сланныя в слу́жбу, 
путеше́ствующия, отцы́ и бра́тию на́шу, и вся 
правосла́вныя христиа́ны. (Поклон) 
    - Спаси́, Го́споди, и поми́луи и́хже аз безу́мием мои́м 
соблазни́х, и от пути́ спаси́тельнаго отврати́х, к де́лом 
злым и неподо́бным приведо́х; Боже́ствен-ным Твои́м 
Про́мыслом к пути́ спасе́ния па́ки возврати́. (Поклон) 
    - Спаси́, Го́споди, и поми́луи ненави́дящия и оби́дящия 
мя, и творя́щия ми напа́сти, и не оста́ви их поги́бнути 
мене́ ра́ди, гре́шнаго. (Поклон) 
    - Отступи́вшия от правосла́вныя ве́ры и поги́бельными 
ересьми́ ослепле́нныя, све́том Твоего́ позна́ния просвети́ 



и Святе́и Твое́и Апо́стольстеи Собо́рнеи Це́ркви причти́. 
(Поклон) 

О усо́пших 
 

    - Помяни́, Го́споди, от жития́ сего́ отше́дшия 
святе́ишия патриа́рхи, преосвяще́нныя митрополи́ты, 
архиепи́скопы и епи́скопы Правосла́вныя, во иере́истем 
же и при́чте церко́внем, и мона́шестем чи́не Тебе́ 
послужи́вшия (ИМЯ), и в ве́чных Твои́х селе́ниих со 
святы́ми упоко́и. (Поклон) 
    - Помяни́, Го́споди, души́ усо́пших рабо́в Твои́х, 
роди́телеи мои́х и все́х сро́дников по пло́ти (ИМЯ): и 
прости́ и́х вся́ согреше́ния во́льная и нево́льная, да́руя 
и́м Ца́рствие и прича́стие ве́чных Твои́х благи́х и Твоея́ 
безконе́чныя и блаже́нныя жи́зни наслажде́ние. 
(Поклон)      
     - Помяни́, Го́споди, и вся́ в наде́жди воскресе́ния и 
жи́зни ве́чныя усо́пшия (ИМЯ), отцы́ и бра́тию на́шу, и 
сестры́, и зде́ лежа́щия и повсю́ду Правосла́вныя 
Христиа́ны, и со святы́ми Твои́ми, иде́же присеща́ет све́т 
лица́ Твоего́, всели́, и на́с поми́луи, я́ко Бла́г и 
Человеколю́бец. Ами́нь. (Поклон) 
     - Пода́ждь, Го́споди, оставле́ние грехо́в все́м пре́жде 
отше́дшим в ве́ре и наде́жди воскресе́ния, отце́м, 
бра́тиям и сестра́м на́шим, и сотвори́ и́м ве́чную 
па́мять. (Поклон) (Повторяется трижды) 

Выкидывать не благословляется. 
Прочитав, если Вам брошюрка не нужна, 

 принесите в храм или передайте другому.  
 


